
Annotatsiya: Mamlakatimiz iqtisodiyotini barcha sohalarining kelgusi taraqqiyotini belgilash uni 
raqamlashtirish bilan bevosita bog‘langan. Shunday ekan, globallashuv jarayonida iqtisodiyotning 
muhim strategik sohalarida yangi texnologiyalar, ayniqsa raqamli texnologiyalarni qo‘llash sohada 
yangi iqtisodiy imkoniyatlarni vujudga keltiradi. Sog‘liqni saqlashning raqamli transformatsiyasi 
internet, raqamli texnologiyalar va ularning yangi davolash usullari hamda sog‘liqni saqlashni 
boshqarish tartib-qoidalarini yaxshilash uchun ilg‘or amaliyotlar bilan bog‘liq o‘zgarishlarni o‘z 
ichiga oladi. Yig‘ilgan katta hajmdagi ma’lumotlar sifatini nazorat qilish bemorlarning farovonligini 
yaxshilashga va xizmatlar narxini kamaytirishga yordam beradi. Maqolada tibbiy xizmatlarini 
raqamlashtirish asosida rivojlantirishning konseptual yo‘nalishlari bayon etilgan.

Kalit so‘zlar: tibbiyot xizmatlari, tibbiyot bozori, tibbiy xizmat resursi, sog‘lomlashtirish, samaradorlik, 
daromad, teletibbiyot, elektron poliklinika, IT-med, axborot kommunikatsiya.

Karabaev Sanjar Abdusamatovich
SamDTU  “Informatika, informatsion 

Abstract: The future development of all sectors of our country's economy is directly related 
to its digitalization. Therefore, in the process of globalization, new technologies, especially the 
use of digital technologies, in important strategic sectors of the economy create new economic 
opportunities in the sector. The digital transformation of healthcare includes changes related to the 
Internet, digital technologies and their new methods of treatment and best practices to improve 
healthcare management procedures. Controlling the quality of large volumes of collected data helps 
to improve patient well-being and reduce the cost of services. The article outlines the conceptual 
directions of developing medical services based on digitalization.

Keywords: medical services, medical market, medical service resource, health improvement, 
efficiency, income, telemedicine, electronic polyclinic, IT-med, information and communication.
Аннотация: Будущее развитие всех отраслей экономики нашей страны напрямую связано с 
ее цифровизацией. Таким образом, в процессе глобализации применение новых технологий, 
особенно цифровых, в важных стратегических секторах экономики создает новые 
экономические возможности в этом секторе. Цифровая трансформация здравоохранения 
включает изменения, связанные с Интернетом, цифровыми технологиями и их 
использованием в новых методах лечения и передовых практиках для улучшения процедур 
управления здравоохранением. Контроль качества большого объема собранных данных 
помогает улучшить самочувствие пациентов и снизить стоимость услуг. В статье изложены 
концептуальные направления развития медицинских услуг на основе цифровизации.

Ключевые слова: медицинские услуги, рынок медицинских услуг, ресурс медицинских 
услуг, оздоровление, эффективность, доход, телемедицина, электронная клиника, IT-med, 
инфокоммуникации.

K I R I S H
Zamonaviy raqamli texnologiyalar hayotimizning deyarli barcha jabhalariga chuqur kirib 

kelmoqda, tibbiyot sohasi ham bundan mustasno emas. So‘nggi yillarda dunyo miqyosida 
ommalashib borayotgan “teletibbiyot” atamasi hali ko‘pchilik uchun yangilik bo‘lib, uning mazmun-
mohiyati to‘g‘risida yetarli tasavvur mavjud emas. Aslida esa teletibbiyot – bu zamonaviy axborot-
kommunikatsiya vositalaridan foydalangan holda, tibbiy xizmatlarni masofadan turib ko‘rsatish 
tizimidir.

Teletibbiyotning amaliy ahamiyati shundaki, u aholi uchun vaqt va mablag‘ tejamkorligini 
ta’minlaydi. Fuqarolar o‘z uyidan chiqmasdan turib klinika yoki shifokorni tanlay oladi, maslahat oladi 
va kerakli tibbiy xizmatlardan foydalana oladi. Bu esa aholining tibbiy xizmatlarga teng va qulay kirish 
imkoniyatini kengaytiradi. Jumladan, onlayn telediagnostika vositasida bemorlar mamlakat ichidagi 
yoki xorijdagi malakali mutaxassislar bilan bog‘lanib, tez va samarali maslahat olish imkoniyatiga ega 
bo‘ladi. Natijada esa bemorlar yo‘lkira xarajatlari, navbat kutish va boshqa tashkiliy muammolardan 
qutuladi.

Raqamlashtirish jarayoni, ayniqsa, qishloq hududlarida sifatli tibbiy xizmatlarning mavjud 
emasligi kabi global muammolarga yechim bo‘lib xizmat qilmoqda. Bu yo‘nalishda rivojlangan 
mamlakatlar – AQSH, Yaponiya, Germaniya, Fransiya, Buyuk Britaniya, Shveysariya, Kanada, 
Shvesiya va Avstraliya ilg‘or tajribaga ega bo‘lib, teletibbiyot xizmatlarini sog‘liqni saqlash tizimiga 
jadal integratsiya qilgan. Shuningdek, Yevrosiyo hududidagi Rossiya, Qozog‘iston, Ukraina, Belarus, 
Moldova, Gruziya va Armaniston kabi davlatlar ham bu borada faol loyihalarni amalga oshirib, sezilarli 
ijobiy natijalarga erishmoqda.

O‘zbekiston Respublikasi Prezidentining 2018-yil 7-dekabrdagi “O‘zbekiston Respublikasi sog‘liqni 
saqlash tizimini tubdan takomillashtirish bo‘yicha kompleks chora-tadbirlar to‘g‘risida”gi PF-5590-son 

 Farmoniga ko‘ra O‘zbekiston Respublikasining sog‘liqni saqlash tizimini rivojlantirish konsepsiyasi 
qabul qilingani Yangi O‘zbekistonda tibbiyot sohasi rivojida katta qadam bo‘ldi. Konsepsiyada 
yurtimizda elektron sog‘liqni saqlash tizimini keng joriy etish, ya’ni teletibbiyotni rivojlantirish asosiy 
vazifalardan biri sifatida belgilandi. Jumladan, teletibbiyot orqali yurtdoshlarimiz barcha tibbiyot 

muassasalari va ko‘rsatiladigan tibbiy xizmatlar to‘g‘risida bemalol axborot olishi, ularni davolaydigan 
shifokorlar haqida ma’lumotga ega bo‘lishi, hatto qabul vaqtini ham masofadan elektron navbat orqali 
band qilib qo‘yishi mumkin. Shuningdek, ko‘rsatiladigan xizmatlar sifatini, jumladan, tibbiyot xodimlari 
faoliyatini baholash uchun mobil ilovalar orqali tizimdan foydalanish imkoniga ega.

M A V Z U G A  O I D  A D A B I Y O T L A R  S H A R H I
M. Porter tomonidan ta’kidlanishicha, sog‘liqni saqlash tizimida qimmatdorlikka yo‘naltirilgan 

yondashuvda bemorga davolash muolajasi taqdim etilayotganda, uning xohish-istagini e’tiborga 
olish muhimdir [2]. Ya’ni, bunday yondashuv istiqbolda bemorning xohish-istagining bosh paradigma 
sifatida ko‘rilishi tibbiy xizmatning mavjudligidan tortib, uning servisi va qulayligi hamda sog‘liqni 
saqlash xarajatlarini kamaytirish tamoyillari oldidagi ustunlikni belgilab bermoqda. Shuningdek, 
Yu.A. Zuyenkova [3], Yu.V. Lukina [4], A.V. Ivanov [5] kabi MDH olimlari tibbiy xizmatlarning sifatini 
baholash orqali mazkur bozorni rivojlantirishga qaratilgan ilmiy qarashlarni keltirgan bo‘lishsa, 
mahalliy olimlar qatoridagi I.X. Axmadjanov [6], D.X. Raxmanov [7], M.E. Dadaxodjayeva [8] ilmiy 
tadqiqotlari sog‘liqni saqlash tizimini rivojlantirishga qaratilgan tashkiliy-iqtisodiy mexanizmlarning 
dolzarbligi bilan alohida e’tiborga ega.

T A D Q I Q O T  M E T O D O L O G I YA S I
Tibbiyot xizmatlari bozorining bugungi kundagi bosh konsepsiyasi iste’molchiga, ya’ni bemorga 

mo‘ljallanganlikdir. Uning asosida esa, tibbiyot xizmatlari bozoridagi iste’molchilarning xulq-atvorini 
o‘rganish kabi muhim vazifalari quyilmoqda. Mazkur vazifani yechish maqsadida tadqiqotlarimizni 
sog‘liqni saqlash tizimidagi tadqiqotlarining, ya’ni bemordagi qimmatdorlikni namoyon bo‘lishini 
o‘rganish, xizmat sifatidan qoniqishdagi “mijoz yo‘li”ni shakllanishi, bemorning “moyilligi”, “real klinik 
tajriba”ning shakllanishi kabi muammolarni hal etishiga ta’sir etuvchi asosiy trendlarni belgilab olish 
maqsadida statistik tahlillar, kuzatuv va intervyu metodlaridan foydalanildi.

T A H L I L  V A  N A T I J A L A R
Teletibbiyot tizimining rivojlanishi, avvalo, ushbu jarayonda ishtirok etuvchi barcha 

subyektlarning aniq belgilangan huquq va majburiyatlarini taqozo etadi. Shu munosabat bilan, 
O‘zbekiston Respublikasi Prezidentining 2021-yil 23-fevralda qabul qilingan “Sog‘liqni saqlash 
sohasida raqamlashtirish ishlarini samarali tashkil etish chora-tadbirlari to‘g‘risida”gi PQ–5000-son 

li qarori mazkur jarayonning huquqiy asosini shakllantirdi. Qarorga ko‘ra, Sog‘liqni saqlash vazirligi 
huzurida «IT-Med» mas’uliyati cheklangan jamiyati tashkil etilib, u “Axborot-kommunikatsiya 
texnologiyalarini rivojlantirish markazi” DUK negizida faoliyat yuritadi. «IT-Med» nafaqat mazkur 
markazning huquqiy vorisi sifatida tan olinadi, balki uning barcha huquqlari, majburiyatlari va xalqaro 
shartnomalari bo‘yicha qonuniy merosxo‘ri hisoblanadi.

Mazkur jamiyat zimmasiga quyidagi ustuvor vazifalar yuklatilgan:
Sog‘liqni saqlash tizimi va uning muassasalaridagi jarayonlarni optimallashtirish, ratsionallashtirish, 

standartlashtirish hamda avtomatlashtirish;
Sohada amalga oshiriladigan loyihalarning texnik-iqtisodiy ko‘rsatkichlari va konseptual 

hujjatlarini ishlab chiqish;
Tibbiyot va farmatsevtika yo‘nalishida axborot-kommunikatsiya texnologiyalari siyosatini ishlab 

chiqish hamda sohaga oid milliy va xalqaro standartlarni joriy etish;
Sog‘liqni saqlash sohasining Yagona axborot platformasini shakllantirish va uni integratsiyalash.
Bundan tashqari, “Elektron sog‘liqni saqlash” axborot tizimlari yagona kompleksini joriy etish, 

ularning boshqa davlat organlarining axborot tizimlari bilan o‘zaro uzviy integratsiyasini ta’minlash, 
IT-reinjiniring yondashuvlari asosida biznes jarayonlarni qayta qurish va bu borada ilg‘or xalqaro 
tajribani amaliyotga tatbiq etish ham asosiy yo‘nalishlardan biri etib belgilangan. Shu bilan birga, 
tibbiyot sohasi uchun xorijiy investorlar, texnologik sheriklar va autsorsing xizmatlarini jalb etish 
choralari ham ko‘zda tutilgan.

Amaliy bosqichda bir qator muhim axborot tizimlari ishga tushirilgan. Bular qatoriga “Elektron 
poliklinika”, TMEK, “Narkologik dispenser”, “Psixologik dispenser”, “Bemor”, “Emlash”, “Xatlov”, 
“Tug‘ilish va o‘lim”, “PsR-test tizimi” va “103” yagona axborotlashtirilgan boshqaruv tizimi kiradi. 
Jumladan, “Elektron poliklinika” tizimiga 423 ta birlamchi tibbiyot muassasasi ulanib, unda 10 546 
nafar tibbiyot xodimi ro‘yxatdan o‘tkazilgan. Bu tizim orqali hozirga qadar qariyb 9 million bemor 
to‘g‘risidagi tibbiy ma’lumotlar raqamli shaklda shakllantirilgan.

Umuman olganda, ushbu tashabbuslar O‘zbekistonda teletibbiyotning infratuzilmaviy va tashkiliy 
asoslarini mustahkamlab, uni sog‘liqni saqlash sohasining zamonaviy, barqaror va inklyuziv modeliga 
aylantirishda muhim rol o‘ynaydi.

Zamonaviy sog‘liqni saqlash tizimida teletibbiyot xizmatlarining ahamiyati tobora ortib 
borayotgan bir paytda, shifokorlarning ish jadvalini onlayn kuzatish va masofaviy ravishda qabulga 
yozilish imkoniyatlari yaratilgani muhim bosqich hisoblanadi. Ayni vaqtda tibbiyot xodimlari faoliyatini 
baholash, monitoring qilish va nazorat qilish uchun maxsus mobil ilovalar orqali tizimdan foydalanish 
imkoniyati joriy etilgan. Bu esa sog‘liqni saqlash xizmatlarini aholiga qulay, shaffof va sifatli ko‘rsatish 
uchun yangi texnologik yechimlarni taqdim etmoqda.

Shuni alohida ta’kidlash joizki, teletibbiyot sohasi boshqa har qanday faoliyat sohasida bo‘lgani 
kabi, huquqiy jihatdan tartibga solinishi lozim. Tibbiyot huquqi – hozirgi zamon yurisprudensiyasining 
jadal rivojlanayotgan tarmoqlaridan biri bo‘lib, u sog‘liqni saqlash sohasidagi barcha ijtimoiy 
munosabatlarni tartibga soladi. Ushbu nuqtayi nazardan teletibbiyot aynan tibbiyot huquqi doirasida 
tartibga olinadigan alohida obyekt sifatida qaraladi.

Bugungi kunda ko‘plab rivojlangan va rivojlanayotgan mamlakatlarda teletibbiyotga oid maxsus 
qonun hujjatlari qabul qilingan. O‘zbekistonda ham bu yo‘nalish davlat e’tiborida bo‘lib, “Teletibbiyot 
to‘g‘risida”gi qonunni qabul qilish masalasi davlat dasturlarida belgilangan strategik vazifa sifatida 
ko‘rsatilgan. Ushbu qonunning zarurligi quyidagilar bilan asoslanadi: u teletibbiyotning murakkab 
texnologik va tashkiliy jarayonlarini huquqiy jihatdan tartibga soladi, fuqarolarning sog‘liqni saqlash 
tizimiga bo‘lgan ishonchini mustahkamlaydi, huquq ustuvorligini ta’minlaydi va raqamli sog‘liqni 
saqlash xizmatlarini samarali boshqarishga imkon yaratadi.

Shu maqsadda Toshkent shahrida tajriba sifatida “103” yagona axborotlashtirilgan boshqaruv tizimi 
ishga tushirildi. Mazkur tizim tez tibbiy yordam xizmati faoliyatini avtomatlashtirish, muvofiqlashtirish 
va samaradorligini oshirishga xizmat qiladi. “103” tizimi uchun maxsus dasturiy-apparat kompleksi 
joriy qilinib, u quyidagi funksiyalarni bajaradi:

fuqaro murojaatlari (qo‘ng‘iroqlar)ni qabul qilish, ro‘yxatga olish va xizmat ko‘rsatishni boshqarish;
tez tibbiy yordam avtomobillarining harakatini nazorat qilish va optimallashtirish;
dispetcherlik xizmatini real vaqt rejimida boshqarish va tahlil qilish, avtomatik tarzda hisobotlar 

shakllantirish;
yagona ma’lumotlar bazasini yaratish hamda murojaatlar asosida bemor to‘g‘risida tezkor 

ma’lumot olish;
statistik tahlil va tibbiy hujjatlarni shakllantirish.
Shu bilan birga, tibbiy xizmatlar sohasini tizimli rivojlantirish aholining xarid qobiliyatini oshirish, 

daromad manbalarini kengaytirish va munosib turmush darajasini ta’minlash zaruratidan kelib chiqadi. 
Bunday holat tibbiyot xizmatlari rivojlanishini ta’minlaydigan tashkiliy va iqtisodiy mexanizmlarni ilmiy 
asoslashni talab qiladi. Bunda teletibbiyot nafaqat texnologik vosita, balki sog‘liqni saqlash tizimining 
barqarorligi va inklyuzivligini ta’minlovchi mexanizm sifatida qaralmoqda.

Shunday ekan, respublikada tibbiy xizmatlarni rivojlantirish bo‘yicha bir qator tashkiliy-iqtisodiy 
mexanizmlarni takomillashtirish yo‘nalishlari mavjud. Bularga quyidagilar kiradi:

tibbiy xizmatlarni raqamlashtirish konseptual yo‘nalishlari asosida “raqamli tibbiyot”ni 
shakllantirish;

innovatsion faoliyat asosida optimal tashkiliy tuzilmaga ega tibbiy xizmatlar hududiy klasterini 
rivojlantirish;

tibbiy xizmatlarining kelgusidagi jadal taraqqiyotini belgilovchi 2022–2025-yillarga mo‘ljallangan 
prognoz parametrlarini ishlab chiqish hamda ushbu asosda sohani istiqboldagi rivojlanishini 
ta’minlash (1-rasm).

1-rasm. Tibbiy xizmatlarini rivojlantirishning tashkiliy-iqtisodiy mexanizmlari1

Mamlakatimiz iqtisodiyoti barcha sohalarining kelgusi taraqqiyotini belgilash bevosita 
raqamlashtirish bilan bog‘liqdir. Shunday ekan, globallashuv jarayonida iqtisodiyotning muhim 
strategik yo‘nalishlarida, ayniqsa raqamli texnologiyalarni qo‘llash orqali sohada yangi iqtisodiy 
imkoniyatlar vujudga keladi.

Shu sababli, tibbiy xizmatlarni raqamlashtirish respublika iqtisodiyoti oldida turgan asosiy 
vazifalardan biri hisoblanadi. Uning eng muhim jihatlari quyidagilar bilan asoslanadi:

raqamli iqtisodiyot joriy etilishi natijasida tibbiy xizmatlarning soxtalashtirilishi cheklanadi, tezkor 
xizmatlar amalga oshiriladi;

korrupsiya keskin qisqarishi hisobiga mehnat unumdorligi oshiriladi;
tibbiy xizmatlar sohasida raqamli nazorat kuchaytirilishi natijasida tartib-intizom o‘rnatiladi, 

mutasaddi xodimlarning mas’uliyati ortadi;
noreal raqamlar bartaraf etilishi orqali to‘g‘ri boshqaruv qarorlarini qabul qilish imkoniyati 

yaratiladi;
tibbiyotdan olinadigan daromadni hisoblashda shaffoflik ta’minlanib, real hajm ko‘payadi, bu esa 

samaradorlikni keskin oshiradi.
1	  Muallif tomonidan ishlab chiqilgan

Tibbiy xizmatlar sohasini raqamlashtirish zaruriyati quyidagi jihatlarda namoyon bo‘ladi:
jahon bozorida talabning o‘zgarishidan kelib chiqib, iste’molchilar qiziqishining ortib borishi va 

ularni qondirish tezkor amalga oshirilishi kerakligi;
sohada mavjud “yashirin iqtisodiyot”ga qarshi kurashishda raqamlashtirish samarali vosita 

ekanligi;
tibbiy xizmatlar sohasida tadbirkorlikni yuritish va qo‘shimcha daromad olish imkoniyati mavjudligi;
mijoz talablariga mos va sifatli xizmatlarni tezkor bajarish imkoniyatining yuqoriligi;
mehnat unumdorligini tizimli oshirish uchun raqamli texnologiyalardan samarali foydalanish 

imkoniyati mavjudligi.
O‘zbekistonda tibbiy xizmatlarni raqamlashtirish bir qator huquqiy-me’yoriy hujjatlar asosida 

belgilangan. Ayniqsa, bu borada O‘zbekiston Respublikasi Prezidentining 2018-yilning 14-mayidagi 
“Elektron tijoratni jadal rivojlantirish chora-tadbirlari to‘g‘risida”gi PQ-3724-son2li qarori muhim 
ahamiyat kasb etadi. Qarorga ko‘ra, sohada quyidagi muammolar mavjud bo‘lib, ularni raqamlashtirish 
orqali bartaraf etish zarur:

Elektron tijorat sohasidagi munosabatlarni huquqiy tartibga solish tizimi soha taraqqiyotining 
jadal sur’atlaridagi o‘zgarishlariga mos kelmayapti, bu esa aholining keng qatlamlari va tadbirkorlik 
subyektlari uchun elektron tijoratdan foydalanish imkoniyatini cheklamoqda.

Mahalliy tadbirkorlik subyektlariga tashqi bozorlarda to‘liq raqobatlasha olish va xarajatlarni 
optimallashtirish imkonini bermaydigan, eski byurokratik to‘siqlar saqlanib qolgan.

Elektron tijoratni rivojlantirishga qaratilgan zamonaviy axborot-kommunikatsiya texnologiyalari 
joriy etilishi lozim darajada yo‘lga qo‘yilmagani sababli sohani raqamlashtirish va tadbirkorlik 
faoliyatini tez rivojlantirish imkoniyati cheklangan.

Mahalliy to‘lov tizimlarining mashhur xorijiy analoglar bilan integratsiyasi yo‘qligi sababli, 
tadbirkorlik subyektlari xorijiy tashkilotlar bilan to‘liq xalqaro hamkorlikda ishlay olmayapti.

Elektron tijorat imkoniyatlari, ayniqsa joylarda naqd pulsiz hisob-kitoblarni ommalashtirish 
darajasining pastligi iqtisodiyot hajmining o‘sishiga va davlat budjetiga soliq tushumlarining 
kamayishiga olib kelmoqda.

Amaldagi soliqqa tortish tizimi axborot vositachilari faoliyatini rag‘batlantirmayotgani sababli 
internet orqali xufiyona ayirboshlash hajmi ortmoqda.

Yuqorida sanab o‘tilgan muammolarni hal etish sohani raqamlashtirish asosida rivojlantirishni 
taqozo etmoqda.

Tibbiy xizmatlarni raqamlashtirishni tizimli tashkil etishda, raqamli texnologiyalarni qo‘llash uchun 
quyidagi chora-tadbirlarni amalga oshirish maqsadga muvofiq:

tibbiy sohada sog‘lom raqobat, ishbilarmonlik va investitsiya muhitini tubdan yaxshilash;
davlat ishtirokini kamaytirish, xususiy sektorni jadal rivojlantirish;
sohani modernizatsiya qilish, diversifikatsiyalash va mehnat unumdorligini oshirish orqali iqtisodiy 

o‘sishga erishish;
“yashirin” iqtisodiyotga barham berish va korrupsiyani to‘liq bartaraf etish;
yuqori malakali kadrlarni jalb etish va ularning salohiyatidan samarali foydalanish.
Shuningdek, raqamli texnologiyalar asosida “raqamli tibbiyot”ni joriy etish quyidagi imkoniyatlarni 

ochadi:
elektron biznes orqali daromadni ko‘paytirish va yangi mablag‘ topish imkoniyatlarini yuzaga 

chiqaradi;
internet-tibbiyot bozorining kengayishiga xizmat qiladi, cheklanmagan miqdordagi iste’molchilarni 

qamrab olish imkonini beradi;
innovatsiyalar va texnologiyalarni joriy etish imkoniyatlarini yaratadi, ularning hayotiylik davrini 

qisqartiradi;
sun’iy intellekt asosida iste’molchilar istaklarini oldindan aniqlash orqali xizmatlarni 

shaxsiylashtirish imkonini yaratadi;
“bulutli texnologiyalar” asosida katta hajmdagi ma’lumotlarni tahlil qilish, qayta ishlash va ulardan 

ijobiy maqsadlarda foydalanish imkonini beradi.

2	  https://lex.uz/docs/-3744594

Shunday ekan, tibbiy xizmatlarni raqamlashtirishdan olinadigan iqtisodiy samara taqqoslash 
usuli yordamida aniqlangan bo‘lib, bu 2-rasmda aks ettirilgan. Bunda raqamlashtirish samarasi 
oldingi holat bilan amaldagi jarayon asosida taqqoslangan (2-rasm).

2-rasm. “Raqamli tibbiy” xizmatlarini rivojlantirishdan olingan iqtisodiy samara3

Yuqoridagilardan kelib chiqib, respublikada tibbiy xizmatlarni raqamlashtirish quyidagi yangi 
imkoniyatlarni yaratadi. Jumladan:

Birinchidan, tibbiy xizmatlarni raqamlashtirish orqali yangi “raqamli tibbiyot” tizimi shakllanadi. 
Bu tizim iste’molchilar didiga mos yangi tovar to‘plamlarini yaratish, raqamli axborotlar asosida 
ehtiyojlarni tahlil qilish hamda zamonaviy texnologiyalardan foydalanish imkoniyatini ta’minlaydi.

Ikkinchidan, jahon miqyosidagi global rivojlanish talablariga mos keluvchi kelajak brendini 
shakllantirish imkonini beradi. Jahonning yirik tibbiyot kompaniyalari o‘z mijozlari uchun kerakli 
takliflarni zarur joyda va zarur vaqtda “raqamli tibbiyot” texnologiyasi asosida shakllantiradi.

Uchinchidan, bugungi kunda tibbiy iqtisodiyotda internet bozorining barcha qatnashchilari — yirik 
kompaniyalardan tortib, oddiy iste’molchilargacha, mahsulotlar, xizmatlar va jarayonlar bilan bog‘liq 
ishlab chiqaruvchilar hamda xizmat ko‘rsatuvchilarni qamrab oluvchi yangi yagona “raqamli iqtisodiy 
tizimlar”ni shakllantirishga zamin yaratilmoqda.

Ta’kidlash joizki, respublikada tibbiy xizmatlarni amalga oshirish jarayonida “raqamli tibbiyot” 
texnologiyalarini joriy etish sohani jahon standartlari ta’siri asosida rivojlantirishni taqozo etadi hamda 
tibbiy xizmatlar samaradorligini oshiradi (1-jadval).

3	  Muallif tomonidan ishlab chiqilgan.

1-jadval. “Raqamli tibbiy” texnologiyalarining tibbiy xizmatlarini samaradorligi oshirilishidagi ta’siri4.

№

Tibbiy xizmatlari 
bo‘yicha 

qo‘llaniladigan 
texnologiyalar nomi

Mazmun-mohiyati Iqtisodiy natijadorligi

1.
Tibbiy buyumlar 
interneti texnologiyasi
(internet of things)

Tibbiy iste’molchisi o‘rtasida 
ma’lumotlarni to‘plash, 
ularning ehtiyojliligi mos yuqori 
tezlik asosida ma’lumotlar 
uzatish imkoniyatini beruvchi 
texnologiyalar

- Tibbiy xizmatlarini iste’molchiga 
tez va samarali yetkazadi;
- natijada sifatli tibbiy xizmatini 
ko‘rsatadi;
- iste’molchi ehtiyojlari oldindan 
o‘rganiladi;
- tibbiyda o‘z vaqtida tovarlarni 
tarqatish buyicha taminotlar 
zanjiri uzilishi bo‘lishiga yo‘l 
qo‘yilmaydi;

2
“Katta ma’lumotlar” 
texnologiyasi
(big data)

Tibbiyda soha tizimini rivojlantirish 
uchun ma’lumotlarni to‘plash, 
qayta ishlash, tahlil qilish  
imkoniyatini yaratadi, hamda 
katta hajmdagi ma’lumotlarni 
to‘plash oqibatida adolatli xulosa 
va sohada boshqaruv qarorlari 
chiqaradigan texnologiyalar

 - Mijozlarga xizmat ko‘rsatish 
aniq baholanadi,mijozlarning 
ehtiyojlarini yaxshiroq tushunadi;
- Soha xizmatlari sifatini 
oshiradi; 
- Tibbiy faoliyatini 
takomillashtiradi;

3

“Bulutli” 
texnologiyalar
(cloud computing 
technology)

Tibbiy xizmatlarida mijozlarga 
internet xizmati sifatida 
“bulutli”ma’lumotlarni  va 
axborotlarni tezkor foydalanish, 
tahlil qilish mijozlar didiga 
mos tibbiy tovarlariga bo‘yicha 
xizmatlari ko‘rsatuvchi 
texnologiyalar

-Iste’molchilar hohish irodasidan 
kelib chiqib, harajatlarni 
kamaytirish;

4 “Sun’iy intellekt”
(artificial intelligence)

Tibbiy xizmatlarini ko‘rsatish 
bo‘yicha insonga aql zakovatiga 
mos keladigan ijodiy fikrlay 
oladigan sun’iy innovatsion 
texnologiyalar

- Tibbiy xizmatlarida har bir 
mijozga individual yondoshadi, 
iste’molchilar talabini yuqori 
darajada qondiradi;
 - tibbiy xizmatlari sohasi mehnat 
unumdorligini yuqori baholash 
xizmat hisobiga oshiradi;
 - ortiqcha harajatlar bo‘lishiga 
yo‘l qo‘ymaydi, iste’molchi 
talabiga mos “sun’iy aql” 
hisobiga takomillashib boradi;

X U L O S A  V A  T A K L I F L A R
Yuqoridagilardan kelib chiqib, tibbiy xizmatlarni raqamlashtirish asosida rivojlantirishning quyidagi 

konseptual yo‘nalishlari taklif etildi:
Birinchidan, O‘zbekistonda raqamli tibbiyotning samarali faoliyatini ta’minlovchi me’yoriy-huquqiy 

asoslar ilmiy jihatdan ishlab chiqilishi, soha rivojiga to‘sqinlik qilayotgan omillarni bartaraf etish va 
taraqqiyotni ta’minlaydigan huquqiy-me’yoriy bazani shakllantirish zarur.

4	  Muallif ishlanmasi

Ikkinchidan, tibbiy xizmatlar sohasida xarajatlarni kamaytirish, daromadlarni oshirish imkonini 
beruvchi “raqamli tibbiyot” tizimini joriy etish asosida yagona raqamli tibbiy tizimni shakllantirish 
maqsadga muvofiq.

Uchinchidan, integrallashgan tibbiy xizmatlar platformasini yaratish va sohaga yangi zamonaviy 
texnologiyalarni joriy etishni kuchaytirish dolzarbdir.

To‘rtinchidan, “raqamli tibbiyot” tizimi asosida tibbiy tadbirkorlikni rivojlantirish, zamonaviy 
tadbirkorlik muhitini shakllantirish orqali daromadni oshirish, sohani raqobatbardosh darajaga 
ko‘tarish va natijada aholining farovonligini ta’minlash zarur.

Beshinchidan, “raqamli tibbiyot” doirasida innovatsion va investitsion loyihalarga yo‘naltirilgan 
salohiyatli, bilimli va zamonaviy fikrlovchi kadrlarni tayyorlash muhim ahamiyat kasb etadi.

Oltinchidan, tibbiy xizmatlar sohasida “yashirin iqtisodiyot”ni bartaraf etish hamda korrupsiyaning 
turli ko‘rinishlariga qarshi kurashishda “elektron tizim”dan foydalanish samarali vosita hisoblanadi.

Yettinchidan, tibbiy xizmatlar uchun davlatga to‘lanadigan to‘lovlar (soliqlar)ni o‘z vaqtida to‘lashni 
ta’minlash uchun “raqamli tibbiyot” elektron tizimidan keng foydalanish lozim.

Xulosa qilib aytganda, tadqiqot natijalari shuni ko‘rsatmoqdaki, respublikada tibbiy xizmat 
ko‘rsatish jarayonida “raqamli tibbiyot” xizmatlarini rivojlantirish sohani jahon andozalariga mos 
ravishda jadal rivojlantirishga, tibbiy xizmatlar madaniyatini oshirishga hamda pirovardida aholining 
turmush farovonligini yaxshilash imkonini yaratadi.

